Addoli’r Brenin
[Cofiwch addasu’r eirfa a’r dafodiaith i siwtio’ch ardal.]
Cymeriadau: Dau o weision y Brenin Dareius.
Cefndir Beiblaidd: Daniel 6:26
(Mewn llais annifyr, cwynfanllyd)
1:
Daniel hyn a Daniel llall. “O! Ti mor dda Daniel. O! Ti mor wych Daniel. O! Daniel ti ydy’r gorau o fy holl arweinwyr!”
2: 
Mae’r boi yn dda am wneud pob dim. Dydi o byth yn cyrraedd yn hwyr; dydi o byth yn gadael yn gynnar; dydi o byth yn adio rhyw fymryn at ei gostau. Fedra i’m diodda’r boi – “Www! Daniel, ti mor ardderchog yn dy waith. Www! Daniel, dangos i bawb arall be i neud!”
1:
Mae’n rhaid i ni gael gwared ohono fo. ’Sgen i’m gobaith o gael promotion tra mae o o gwmpas.
2:
Be fedran ni neud? Tydi Daniel ddim yn twyllo, tydi o ddim yn dangos ffafriaeth, tydi o ddim yn ddiog....does na ddim un ffordd y medrwn ni gael gwared arno fo. A heblaw am hynny mae’r Brenin Dareius yn lecio fo!
1: 
Reit. Mae hyn yn ‘serious’. Meddylia am syniadau......

(1 + 2 yn ystumio meddwl. Weithiau’n edrych fel eu bod nhw wedi cael             

‘ brainwave’  ond yn setlo’n fuan i anobaith....nes....)
2:
 Dw i di chael hi! Dw i wedi chael hi!
1: 
Cael be?
2: 
Y SYNIAD! Dw i’n gwybod sut i gael gwared ar Daniel. Brysia, na i ddeud wrtha chdi ar y ffordd i weld y brenin!
(Cerdded i ffwrdd o’r golwg, wedyn cerdded yn ôl yn benisel, yn gafael yn dynn ym mreichiau’i gilydd.)

...............................

1 : 
Twpsyn! Ffŵl! Twpsyn, twpsyn, twpsyn! Pam nes i wrando arna chdi a dy syniad stiwpid?
2: 
Hei...roeddet ti’n meddwl ei fod o’n syniad ffantastig ddoe. Roeddet ti wrth dy fodd pan nes ti ddod hefo fi i siarad â’r Brenin.
1: 
Twpsyn, twpsyn, twpsyn! Pam nes i wneud rywbeth mor stiwpid?
2:
Yli – ‘naeth fy syniad i bron iawn â gweithio do?! Roedd y Brenin wrth ei fodd ar y cychwyn – pawb i addoli’r Brenin a neb i addoli unrhyw dduw na dyn arall ar wahân iddo fo. O’n i’n gwybod sa Daniel yn dal ati i weddïo ar ei Dduw. 
1: 
Bore, pnawn a nos. Fe ddisgynnodd i’r trap yn syth – yn mynnu dal ati i weddïo er fod y Brenin wedi pasio deddf yn dweud fod pob un oedd yn plygu i ddyn neu dduw arall am gael eu taflu i ffau’r llewod.
2: 
O’n i wrth fy modd pan daflwyd Daniel at y llewod. O’n i’n meddwl mod i wedi gweld y boi am y tro olaf!
1:
Ond wedyn...aeth pethau o chwith yn sydyn! Y Brenin ei hun yn gobeithio y byddai Duw Daniel yn ei gadw’n fyw; y brenin ei hun yn effro drwy’r nos y poeni am Daniel. Y brenin ei hun yn mynd yn syth i’r ffau llewod ben bore wedyn i weld be oedd wedi digwydd i Daniel...
2: 
Roedd ei Dduw wedi ei gadw’n fyw! Nes i’m breuddwydio am eiliad bod gan Dduw Daniel y fath bŵer, y fath nerth. Roedd ei Dduw wedi cau ceg y llewod. Doedd Daniel ddim gwaeth!
1: 
Ac i rwbio halen yn y briw mae’r Brenin wedi gwneud cyhoeddiad fod pawb i ofni a pharchu Duw Daniel, y Duw byw. 

2:
O na...mae nhw’n dod i’n nôl ni. Cer di gyntaf.

1:
 Na, ar dy ôl di.

2: 
Na. Ar dy ôl di. Ti di’r hynaf – cer di gyntaf.

1:
Dw i ddim isio mynd i ffau’r llewod.

2: 
Na fi. Ti’n meddwl fydd Duw Daniel yn ein hachub ni? 

(Exit pawb)

